
KONKLUZIONET OPERACIONALE TE MBLEDHJES SË KOMITETIT KONKLUZIONET


1. Nisma ligjore të zhvilluara në frymën e qeverisjes së hapur

Nën diskutimet e tematikës qendrore të takimit, Komiteti mori në dijeni dhe vlerësoi pozitivisht lenten e qeverisjes së hapur që ka shoqëruar zhvillimet kyçe ligjore të agjendës kombëtare të integrimit evropian përgjatë vitit 2025. Fokusi u vendos në përfshirjen aktive të shoqërisë civile për bashkëbërjen e këtyre nismave, ndër të cilat:
· miratimi i ligjit të ri për sinjalizimin dhe mbrojtjen e sinjalizuesve;
· përfundimi i procesit të hartimit dhe konsultimit publik të ligjit për lobimin;
· avancimi i kuadrit ligjor për barazinë gjinore dhe për parandalimin e dhunës ndaj grave dhe dhunës në familje, përmes miratimit të dy ligjeve të reja të dedikuara;
· miratimi i ligjit për kujdesin alternativ dhe nisja e proceseve të reja ligjore në fushën e aksesueshmërisë gjithëpërfshirëse të qytetarëve në shërbimet publike;
· nisja e rishikimit të ligjit për ndihmën juridike falas dhe përgatitja e Strategjisë së ardhshme Ndërsektoriale për Drejtësinë për të Mitur.

2. Rëndësia e konsultimit real dhe komunikimit publik

U nënvizua se konsultimi publik nuk duhet të mbetet formal, por të shoqërohet me dialog real, shpjegim të thjeshtuar të reformave dhe fushata të strukturuara informimi, në mënyrë që qytetarët të kuptojnë përmbajtjen dhe përfitimet e ligjeve të reja, duke shmangur keqinterpretimet dhe dezinformimin publik.

3. Forcimi i rolit të shoqërisë civile në fazën e zbatimit

U theksua se përfshirja e shoqërisë civile nuk duhet të kufizohet vetëm në fazën e hartimit të politikave dhe ligjeve, por të zgjerohet edhe në monitorimin e zbatimit, vlerësimin e ndikimit dhe raportimin mbi efektet konkrete në terren, veçanërisht për grupet vulnerabël.


4. Nevoja për angazhime të matshme dhe inovative në Planin e ri OGP

Komiteti ra dakord që çdo angazhim i ri në Planin 2026–2030 duhet:
· të jetë i matshëm dhe i verifikueshëm;
· të ketë produkte konkrete dhe afate të qarta;
· të sjellë qasje inovative në qeverisjen e hapur, përtej fushatave sensibilizuese;
· të mbështetet në bashkëpunim ndërinstitucional dhe me shoqërinë civile.

5. Përmirësimi i koordinimit dhe strukturimit të dialogut

U sugjerua që, krahas mbledhjeve të përgjithshme të Komitetit, të organizohen takime tematike dhe teknike sipas fushave specifike (p.sh. shëndetësi, drejtësi, çështje sociale, antikorrupsion), për të rritur efikasitetin, thelluar diskutimet dhe përshpejtuar proceset.

6. Inventarizimi dhe përditësimi i organizatave të shoqërisë civile

U theksua nevoja që Agjencia për Mbështetjen e Shoqërisë Civile (AMSHC) të përgatisë dhe të përditësojë lista të organizatave sipas fushës së ekspertizës, në mënyrë që ministritë të kenë referenca të qarta për përfshirje sa më gjithëpërfshirëse dhe të synuar gjatë proceseve të konsultimit.

7. Angazhimi për vijimësi dhe intensifikim të bashkëpunimit në vitin 2026

U riafirmua angazhimi i të gjitha institucioneve dhe shoqërisë civile për të intensifikuar bashkëpunimin nga janari 2026, me qëllim hartimin e një Plani Veprimi OGP 2026–2030 gjithëpërfshirës, të besueshëm dhe në përputhje me standardet e OGP dhe objektivat e Shqipërisë drejt anëtarësimit në Bashkimin Europian.

8. Përmbyllja e Planit të Veprimit OGP 2023–2025 dhe reflektimi mbi zbatimin

U konstatua përfundimi formal i Planit të Veprimit OGP 2023–2025 dhe marrja e Raportit të Mekanizmit të Pavarur të Vlerësimit (IRM). U theksua nevoja që gjetjet dhe rekomandimet e IRM të shërbejnë si bazë referimi për përmirësimin e cilësisë së angazhimeve të ardhshme, veçanërisht në drejtim të matshmërisë, rezultateve konkrete dhe ndikimit real.

9. Nisja zyrtare e procesit të bashkë-krijimit të Planit të Veprimit OGP 2026–2030

U vendos që procesi i hartimit të Planit të ri të Veprimit OGP 2026–2030 të zhvillohet në periudhën janar–qershor 2026, me objektivin që dokumenti përfundimtar të miratohet brenda qershorit 2026. Procesi do të bazohet në dialog të strukturuar, përfshirje të hershme dhe të vazhdueshme të shoqërisë civile dhe koordinim të ngushtë ndërinstitucional.

10. Lidhja e OGP me procesin e integrimit europian

U theksua se Plani i ri OGP duhet të shërbejë si instrument mbështetës i procesit të negociatave me Bashkimin Evropian, duke reflektuar nisma që burojnë nga acquis i BE-së, reformat prioritare dhe angazhimet e Shqipërisë në kuadër të kapitujve të negociatave, veçanërisht në fushat e sundimit të ligjit, transparencës, të drejtave themelore dhe luftës kundër korrupsionit.

